
1. Ընթացիկ իրավիճակը և իրավական ակտի ընդունման անհրաժեշտությունը.
Նախագծով առաջարկվում է հստակեցնել այն պետությունները, որոնց քաղաքացիները ՀՀ մուտքի վիզա ստանալու համար կարող են դիմել ՀՀ դիվանագիտական ներկայացուցչություններում և հյուպատոսական հիմնարկներում, էլեկտրոնային E-VISA համակարգի միջոցով կամ ՀՀ պետական սահմանին։ 

Նախագծով առաջարկվում է նաև սահմանել այն պետությունները, որոնց ժամանակավոր կամ մշտական կացության կարգավիճակ կամ վավեր մուտքի վիզա ունեցող անձինք կարող են ՀՀ մուտքի վիզա ստանալ ՀՀ պետական սահմանի անցման կետերում։ Մուտքի վիզաների ուսումնասիրության և որոշման կայացման համար հիմնական չափանիշներից են անվտանգությունը և այցելության նպատակի արժանահավատությունը (միգրացիոն ռիսկերի գնահատումը), հետևաբար նախագծով ներկայացվող երկրների գործող կացության կարգավիճակի կամ վավեր մուտքի վիզայի առկայությունն ինքնին տվյալ օտարերկրացու օգտին առկա փաստական հանգամանք է։
Նախագծով առաջարկվում է սահմանել նաև ՀՀ մուտքի վիզա ստանալու մեկ միասնական ձևի դիմում-հարցաթերթիկ՝ անկախ այն հանգամանքից, թե օտարերկրացին որտեղ և ինչպես է դիմում (դեսպանությունում, E-VISA, սահմանին)։ Ներկայումս ՀՀ պետական սահմանին մուտքի վիզա ստանալու համար օտարերկրացին դիմում չի լրացնում, ինչը հակասում է միասնական և համաչափ վարչարարության սկզբունքին, քանի որ ստացվում է, որ նույն օտարերկացին ՀՀ դեսպանությունում կամ E-VISA համակարգով դիմելու դեպքում լրացնում է իր մասին պահանջվող բոլոր տեղեկությունները, սակայն արդեն ՀՀ պետական սահման հասած լինելու դեպքում՝ ոչ մի տեղեկություն չի ներկայացնում։ 
Նախագծով հստակեցվում է, թե տվյալ կարգի իմաստով ովքեր են համարվում ընտանիքի անդամ և ինչ փաստաթղթեր պետք է ներկայացվեն այդ ազգակցական կապն ապացուցելու համար։ Նախագծով առաջարկվում է սահմանել, որ ընտանեկան կապը հաստատելու համար մի շարք դեպքերում բավարար է միայն փաստաթղթի պատճենը՝ հետևյալ հիմնավորմամբ.
Օրինակ, եթե օտարերկրացին հանդիսանում է ՀՀ քաղաքացու ամուսին, ապա բացի իր անձնագրից պետք է ներկայացնի նաև իր ամուսնու անձնագիրը և ամուսնության վկայականը։ Եթե ընդունենք, որ ամուսնության վկայականի բնօրինակը կարող է իր մոտ լինել, ապա ակնհայտ է, որ իր ամուսնու անձնագրի բնօրինակը չպետք է իր մոտ լինի։ Հետևաբար, չենք կարող սահմանել ամուսնու անձնագրի բնօրինակի ներկայացման պահանջ։ Եթե ՀՀ քաղաքացի հանդիսացող ամուսնու անձնագրի պատճենն ընդունելի է, ապա նույն մոտեցումն անհրաժեշտ է կիրառել նաև առնվազն ՀՀ իրավասու մարմինների կողմից տրված ամուսնության վկայականի նկատմամբ, որի իսկությունն անհրաժեշտության դեպքում հնարավոր է ստուգել։ 

Նույն խնդիրը ներկայումս առկա է նաև ազգությամբ հայ լինելու մասին նշումով մկրտության վկայականների և ծննդյան վկայականների միայն բնօրինակը պահանջելու հետ կապված։ 

Փաստաթղթերի պատճենները բավարար համարելու մոտեցումը բխում է նաև «Վարչարարության հիմունքների և վարչական վարույթի մասին» օրենքի 10-րդ հոդվածից, համաձայն որի. «Վարչական մարմնի կողմից քննարկվող փաստական հանգամանքների վերաբերյալ անձի ներկայացրած տվյալները, տեղեկությունները համարվում են հավաստի բոլոր դեպքերում, քանի դեռ վարչական մարմինը հակառակը չի ապացուցել:
Արգելվում է անձանցից պահանջել իրենց ներկայացրած տվյալները, տեղեկությունները հավաստող փաստաթղթեր կամ լրացուցիչ տեղեկություններ, եթե այդ պահանջը սահմանված չէ օրենքով:
Եթե վարչական մարմինը հիմնավոր կասկածներ ունի անձանց ներկայացրած տվյալների, տեղեկությունների իսկության վերաբերյալ, ապա ինքը պարտավոր է ինքնուրույն և իր հաշվին ձեռնարկել միջոցներ` դրանց իսկության մեջ հավաստիանալու համար»։

Ներկայումս ՀՀ պետական սահմանին մուտքի վիզա ստանալու համար պահանջվում է ներկայացնել անհրաժեշտ փաստաթղթերի բնօրինակները, հետևաբար հազվադեպ է լինում, որ ՀՀ քաղաքացու ընտանիքի անդամ կամ ազգությամբ հայ օտարերկրացին իր մոտ ունենա այդ փաստաթղթերի բնօրինակները։ Արդյունքում, սահմանված նորմը կրում է ձևական բնույթ և, ըստ էության, չի կիրառվում նույնիսկ այն դեպքերում, երբ Հայաստան ժամանած օտարերկրացին ակնհայտ ազգությամբ հայ է (օրինակ՝ ունի տիպիկ հայկական անուն, ազգանուն կամ հայրանուն և խոսում է հայերեն)։ 
Կարծում ենք, որ տվյալ դեպքում, երբ խոսքը գնում է ընդամենը մուտքի վիզան սահմանին ստանալու մասին, այլ ոչ իրավական հետևանքներ ունեցող վարչարարության մասին (օրինակ՝ կացության կարգավիճակի կամ անձնագրի տրամադրում, ՀՀ քաղաքացիության շնորհում), ՀՀ կողմից տրամադրված ՔԿԱԳ վկայականների և ազգությամբ հայ լինելու մասին նշումով մկրտության վկայականի պատճենը կամ լուսանկարը (այդ թվում էլեկտրոնային), պետք է համարել բավարար ապացույց։ 
Նախագծով առաջարկվում է նաև սահմանել այցելության նպատակը և ժամկետները հիմնավորող այլ փաստաթղթեր ներկայացնելու հնարավորություն։ Օրինակ, ինքնաթիռի տոմս, հյուրանոցի ամրագրում, այցը կազմակերպող տուրիստական ընկերության հրավերը, ֆինանսական միջոցների առկայության մասին հիմքեր, առողջապահական (ճամփորդական) ապահովագրություն և այլ փաստաթղթեր, որը հանդիսանում է միջազգայնորեն ընդունված պրակտիկա, սակայն ՀՀ օրենսդրության մեջ ամրագրված չէ։ 
Նախագծով նկարագրվել և հստակեցվել է ՀՀ մուտքի էլեկտրոնային վիզա (E-VISA) տրամադրելու ընթացակարգը, քանի որ կարգի գործող տարբերակում այն բավարար չափով ներկայացված չէ և չի համապատասխանում իրավական որոշակիության սկզբունքին։
[bookmark: _GoBack]Ընթացակարգի հստակեցումը և մանրամասն նկարագրությունը ենթադրում է նաև ՍԷԿՏ համակարգի համապատասխան բաղադրիչում (E-VISA համակարգ) որոշակի ծրագրային փոփոխությունների իրականացում, որի վերաբերյալ ՀՀ արտաքին գործերի նախարարության կողմից դեռևս 2020թ.-ից համապատասխան գործընթաց է սկսվել՝ համապատասխան իրավասու մարմինների հետ համատեղ։

2. Առաջարկվող կարգավորման բնույթը.

Ներկայացված նախագծով առաջարկվում են հետևյալ կարգավորումները.
· վերականգնել ՀՀ պետական սահմանին մուտքի վիզա ստանալու հնարավորությունը՝ 21 երկրների քաղաքացիների համար։ Նշված երկրները ընտրվել են փոխադարձության սկզբունքի, միգրացիոն ռիսկերի և ուղևորահոսքերի համադրված գնահատման արդյունքում։ 
· 51 երկրների քաղաքացիների համար սահմանել ՀՀ պետական սահմանին մուտքի վիզա ստանալու հնարավորություն, եթե նրանք ունեն մի շարք զարգացած պետությունների, այդ թվում՝ ԵՄ և Շենգենյան համաձայնագրի, Ծոցի երկրների կացության քարտ կամ վավեր վիզա։ Այս չափանիշն ընդհանուր առամամբ ներառում է 45 երկրներ։
· սահմանել ՀՀ մուտքի վիզա ստանալու մեկ միասնական ձևի դիմում-հարցաթերթիկ,
· հստակեցնել ընտանիքի անդամ համարվող անձանց շրջանակը,
· հստակեցնել պահանջվող փաստաթղթերի ցանկը, դյուրացնել վարչարարությունը՝ այն համապատասխանեցնելով «Վարչարարության հիմունքների և վարչական վարույթի մասին» օրենքի սկզբունքներին,
· սահմանել ՀՀ մուտքի վիզա ստանալու համար այլ փաստաթղթեր ներկայացնելու հնարավորություն,
· հստակեցնել ՀՀ մուտքի էլեկտրոնային վիզա (E-VISA) ստանալու ընթացակարգը։ 

3. Ակնկալվող արդյունքը.
Նախագծի ընդունման արդյունքում ակնկալվում է վերականգնել և ընդլայնել ՀՀ պետական սահմանին մի շարք պետությունների քաղաքացիների ՀՀ մուտքի վիզա ստանալու հնարավորությունը, կատարելագործել և հստակեցնել վիզա ստանալու հետ կապված ընթացակարգերը, դյուրացնել վարչարարությունը։

4.Նախագծի մշակման գործընթացում ներգրավված ինստիտուտները և 
անձինք.
Նախագիծը մշակվել է Արտաքին գործերի նախարարության հյուպատոսական վարչության կողմից՝ հաշվի առնելով Վարչապետի աշխատակազմի, Ոստիկանության անձնագրային և վիզաների վարչության, Ազգային անտվտանգության ծառայության (այդ թվում՝ սահմանապահ զորքերի), Էկոնոմիկայի նախարարության (այդ թվում՝ զբոսաշրջության կոմիտեի) և ՀՀ ԱԺ արտաքին հարաբերությունների մշտական հանձնաժողովի նախագահ Էդուարդ Աղաջանյանի հետ անցկացված աշխատանքային քննարկումները և վերջին երկու տարիների իրավակիրառ պրակտիկան:

5. «Հայաստանի Հանրապետության կառավարության 2007 թվականի հոկտեմբերի 4-ի № 1268-Ն որոշման մեջ փոփոխություններ և լրացումներ կատարելու մասին» Հայաստանի  Հանրապետության կառավարության որոշման նախագծի ընդունման դեպքում պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին.

«Հայաստանի Հանրապետության կառավարության 2007 թվականի հոկտեմբերի 4-ի № 1268-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության պետական բյուջեում ծախսերի և եկամուտների ավելացումներ կամ նվազեցումներ չեն նախատեսվում։
ՍԷԿՏ համակարգի համապատասխան բաղադրիչում (E-VISA համակարգ) որոշակի ծրագրային փոփոխությունների իրականացումն ակնկալվում է, որ կիրականացվի ԱԱԾ ընթացիկ ծրագրերի շրջանակներում։

6. Կապը ռազմավարական փաստաթղթերի հետ.
Ներկայացված նախագծի ընդունումը համապատասխանում է ՀՀ կառավարության 2021-2026թթ. ծրագրի 2.5 («Զբոսաշրջություն») և 6.2 («Պետության կողմից հանրությանը մատուցվող ծառայություններ») կետերով սահմանված նպատակներին, ինչպես նաև Հայաստանի զբոսաշրջության զարգացման 2020-2030 ռազմավարությանը։

